
				Гэта старонка была вычытаная
Циж добра, циж лйогка? эй, пане, эй, мсцивы!

Што Янка у пуни згарэў нешчасливы?

Тваяж гэта, браце, рука учынила,

Што будзе на свеце аднэй больш магилай,

Аднэй больш магилай, а слйозаў бяз меры.

Прыгледзься, што зробиў ты ўзмахам сякеры?

Вот Янка забиты, вот Янкава маци

Убогая мусиць исци жабраваци,

Бо ўжо працаваци за стара, за слаба,

Ня то што мужчына, ат, ведама,—баба.

А што скажэ Зося, як з места прыедзе?

Што скажэ, як спаленым Янку угледзе?

Ну цешся, ну цешся пацехаю ката!

Ужо дамавина гатова на брата.

Циж добра, циж лйогка, эй пане, эй мсцивы!

Што Янка у пуни згарэў нешчасливы?

Так голос таемны пытаецца пана;

Но грысци сумленне циж можэ тырана;

Раз тольки надумаўся збродню ўчыници,

Ахвяру праз зэмсту са свету згубици,

То пэўна што плакаць па збродни ня будзе:

Ня будзе йсци роўна, хто раз ужо зблудзе.

Свитае. Вот Зося ужо з Минска едзе,

Вясйолая цешыцца, Янку угледзе,

Усйо ей так милым, як лепей ня трэба,

И гэтые людзи, и поле, и неба;

И рада смяяцца, и рада спеваци,

И с хлопцам харошым пайсци пагуляци.

Прыехалаж панна на плач, не на йгрышчэ,

Убачыла с пуни адно пажарышчэ.

Што ўбачыла далей, сказаци ня можэ;

Два выбегли слоўцы: «о Іезу! о Божэ!»

